
Crynodeb
Mae’r adroddiad byr hwn yn crynhoi gwybodaeth am ordewdra difrifol (99.6ain ganradd ac 
uwch) ymysg plant 4 i 5 mlwydd oed yng Nghymru. Dyma’r tro cyntaf i’r wybodaeth gael 
ei chasglu a’i chyflwyno ar ffurf adroddiad. Mae’r data yn nodi y gellir categoreiddio 3.3%1 
(n=1,065) o blant yn y grŵp oedran hwn yn ddifrifol ordew fesul blwyddyn unigol 2017/18  
yng Nghymru. Mae hyn yn uwch na’r gyfradd yn yr Alban a Lloegr. Ceir lefelau uwch o 
ordewdra difrifol ymysg bechgyn na merched yn y grŵp oedran hwn.

Pan gaiff y data eu cyfuno dros bum mlynedd (2013/14 i 2017/18) y gyfradd yw 3.1%.  
Mae hyn yn amrywio o 1.9% o blant sy’n byw yn yr ardaloedd â’r amddifadedd lleiaf yng 
Nghymru, i 3.9% o blant sy’n byw yn yr ardaloedd â’r amddifadedd mwyaf yng Nghymru. 

Cefndir
Cyflwynwyd y Rhaglen Mesur Plant 
(RhMP) yng Nghymru yn 2011/12, 
pan gafodd plant sy’n mynychu 
dosbarthiadau derbyn eu mesur mewn 
ffordd safonol am y tro cyntaf. Rhaglen 
arolygu’r boblogaeth yw hon ac ni chaiff 
canlyniadau unigol eu rhannu â rhieni 
fel mater o drefn. Caiff amddifadedd 
ei asesu gan ddefnyddio Mynegai 
Amddifadedd Lluosog Cymru (MALlC).

Bob blwyddyn ers cyflwyno’r rhaglen, 
cynhyrchir Ystadegau Swyddogol 
blynyddol y Rhaglen Mesur Plant, sy’n 
darparu gwybodaeth ynglŷn â chyfraddau 
yn ôl trothwyon epidemiolegol – dan 
bwysau; pwysau iach; dros bwysau; a 
gordew. Darperir dadansoddiad ar lefel 
genedlaethol, bwrdd iechyd, awdurdod 
lleol ac Ardal Gynnyrch Ehangach Haen 
Ganol (MSOA), gyda dadansoddiad 

pellach yn ôl rhyw, amddifadedd, 
ethnigrwydd a phreswylfa wledig/drefol. 

Am ragor o wybodaeth, gweler  
“Sut mae’r rhaglen yn gweithio” ar 
dudalen gwe Rhaglen Mesur Plant yma  
www.iechydcyhoedduscymru.org/
mesurplant a’r ddogfen ‘Rhaglen 
Mesur Plant Cymru: hanes, fframwaith 
deddfwriaethol ac agweddau technegol’ 
yn benodol. 

Er bod gwybodaeth am ordewdra difrifol 
(mwy na’r 99.6ain ganradd neu’n hafal 
i hynny) wedi bod ar gael yn flaenorol 
i staff Byrddau Iechyd ac Awdurdodau 
Lleol er mwyn eu helpu i gynllunio 
gwasanaethau, nid yw’r wybodaeth wedi 
cael ei chasglu a’i chyflwyno fel adroddiad 
ysgrifenedig o’r blaen. 

Mynegai Màs y Corff 
(BMI) a throthwyon
Mae’r Rhaglen Mesur Plant yng Nghymru 
yn defnyddio cyfeirnod twf 1990 
Prydain (UK90) i gategoreiddio BMI pob 
plentyn. Defnyddir yr un cyfeirnod twf 
yn rhaglenni mesur plant cenedlaethol 
Lloegr a’r Alban, sy’n ei gwneud yn 
bosibl cymharu ar draws y tair gwlad a 
rhyngddynt.  Mae’r categorïau cyfraddau 
a ddefnyddir yn rheolaidd yn Rhaglen 
Mesur Plant Cymru yn seiliedig ar y 
trothwyon epidemiolegol a nodir isod ac 
nid ar drothwyon clinigol:

 ●  Dan bwysau: BMI sy’n llai na’r ail 
ganradd ond heb gynnwys y ganradd 
honno

 ●  Pwysau iach: BMI ar yr ail ganradd 
hyd at ond heb gynnwys y 85ain 
ganradd

 ●  Pwysau iach ac o dan bwysau

 ●  Dros bwysau ond nid yn ordew: BMI 
ar y 85ain ganradd hyd at ond heb 
gynnwys y 95ain ganradd

 ●  Dros bwysau a gordew

 ●  Gordew: 95ain ganradd ac uwch

Nid oes diffiniad cyffredin a gaiff ei 
dderbyn yn genedlaethol o ordewdra 
afiachus / difrifol ymysg plant, fel yn 
achos oedolion (BMI o 40+). Fodd 
bynnag, mae’r defnydd o drothwy’r 
99.6ain ganradd wrthi’n ennill tir yn  
y DU2,3,4. 

Canlyniadau
Mae holl ganlyniadau’r Rhaglen Mesur 
Plant ar gael ar gyfer y flwyddyn 
academaidd ddiweddaraf (2017/18) yn 
ogystal â thrwy ddata cyfunol ar gyfer 
y pum mlynedd diwethaf (2013/14 i 
2017/18) a gellir gweld y wybodaeth  
ar ein gwefan  
www.iechydcyhoedduscymru.org/
mesur plant  

Mae nifer y plant fesul blwyddyn unigol 
yn y categori hwn yn ôl awdurdod lleol yn 
amrywio o 18 i 115 ar gyfer y flwyddyn 
2017/18, sef cyfanswm o 1,065 o blant. 
Mae cyfuno data am bum mlynedd yn 
gwella dibynadwyedd.  O’u cyfuno dros y 
pum mlynedd diwethaf mae’r niferoedd 
yn amrywio ar draws y 22 awdurdod lleol 
rhwng 75 a 511 o blant yn y categori 
hwn, sef cyfanswm o 5,009 o blant ar 
draws y cyfnod pum mlynedd. Mae’r 
gyfradd gordewdra difrifol ar ei huchaf 
ym Merthyr Tudful, sef 5.1%, ac ar ei 
hisaf ym Mro Morgannwg, sef 2.0%.   

Ffigur 1 – Cyfraddau pum mlynedd fesul awdurdod lleol 
Canran y plant 4 i 5 mlwydd oed sy’n ddifrifol ordew, awdurdodau, 
lleol Cymru, Rhaglen Mesur Plant Cymru, 2013/14 - 2017/18
Cynhyrchwyd gan Arsyllfa Iechyd Cyhoeddus Cymru gan ddefnyddio data’r RhMP (GGGC)

Fesul Bwrdd Iechyd (BIP), mae’r  
gyfradd ym Mwrdd Iechyd Prifysgol  
Cwm Taf Morgannwg* (BIPCTM) 
yn ystadegol arwyddocaol uwch na 
chyfartaledd Cymru, tra bod y gyfradd 
ym Mwrdd Iechyd Addysgu Powys,  
a BIP Caerdydd a’r Fro yn  
arwyddocaol is.

Ffigur 2 – Cyfraddau pum mlynedd fesul Bwrdd Iechyd 
Canran y plant 4 i 5 mlwydd oed sy’n ddifrifol ordew, byrddau 
iechyd Cymru, Rhaglen Mesur Plant Cymru, 2013/14 - 2017/18
Cynhyrchwyd gan Arsyllfa Iechyd Cyhoeddus Cymru gan ddefnyddio data’r RhMP (GGGC)

*  Bydd BIP Cwm Taf Morgannwg yn cael ei sefydlu ym mis Ebrill 2019, pan fydd ardal Awdurdod Lleol Pen-y-bont ar Ogwr 
yn symud o BIP Abertawe Bro Morgannwg (BIPABM) i BIP Cwm Taf. Mae’r mesuriadau a gymerwyd yn 2017/18 ym 
Mhen-y-bont ar Ogwr wedi’u cynnwys yn nata BIPCTM. Bydd BIPABM yn cael ei ailenwi yn BIP Bae Abertawe pan fydd  
y newidiadau hyn yn digwydd.

Amddifadedd
Mae cyfraddau gordewdra difrifol yn 
arwyddocaol uwch na chyfartaledd Cymru 
yn y ddau gwintel â’r amddifadedd 
mwyaf ar gyfer y flwyddyn unigol 
2017/18, ac ar gyfer y pum mlynedd 
gyda’i gilydd. 

Ffigur 3 – Gordewdra difrifol ac amddifadedd 
Canran y plant 4 i 5 mlwydd oed sy’n ddifrifol ordew fesul pumed o 
amddifadedd, Cymru, Rhaglen Mesur Plant Cymru, 2013/14 - 2017/18
Cynhyrchwyd gan Arsyllfa Iechyd Cyhoeddus Cymru gan ddefnyddio data’r RhMP (NWIS), CHSD (ISD yr Alban),  
data NCMP (HSCIC)

Caiff amddifadedd ei fesur gan 
ddefnyddio Mynegai Amddifadedd 
Lluosog Cymru (MALlC) a ddiweddarwyd 
ddiwethaf yn 2014, a’i lunio gan 
ddefnyddio ystod o ddangosyddion i 
glustnodi gradd i bob un o’r 1,909 o 
Ardaloedd Cynnyrch Ehangach Haen  
Is (LSOA) yng Nghymru. Mae pocedi  
o amddifadedd ledled Cymru, er ei 
fod gryn dipyn yn uwch mewn rhai 
ardaloedd.

1.9 

2.5 

3.1 

3.6 

3.9 

Pumed â’r amddifadedd
lleiaf

Amddifadedd lleiaf
ond un

Amddifadedd
canol

Amddifadedd mwyaf
ond un

Pumed â’r amddifadedd
mwyaf

cyfwng hyder o 95% Cymru = 3.1



8   Rhaglen Mesur Plant 2017/2018

Rhyw  
Nid yw cyfraddau gordewdra difrifol 
wedi cael eu dadansoddi yn ôl rhyw yn 
flaenorol. Eleni am y tro cyntaf mae 
gwybodaeth ar gael sy’n dangos bod 
3.6% o fechgyn (n=598) a 3.0% o 
ferched (n=467) blwyddyn derbyn yng 
Nghymru wedi’u categoreiddio’n ddifrifol 
ordew (gweler tabl 2). Mae’r gwahaniaeth 
rhwng bechgyn a merched yn ystadegol 
arwyddocaol. Mae’r canlyniad hwn 
yn debyg i ganlyniadau Lloegr yn y 
grŵp oedran hwn, lle mae llawer mwy 
o fechgyn na merched hefyd wedi’u 
categoreiddio’n ddifrifol ordew. Bydd y 
dadansoddiad hwn yn cael ei ddarparu 
yn y dyfodol, a bydd yn cael ei gyfuno ar 
draws nifer o flynyddoedd.  

Ethnigrwydd
Mae 81% o’r plant a gategoreiddiwyd yn 
ddifrifol ordew yn ystod y pum mlynedd 

diwethaf yn wyn. Pan gyfunir y data dros 
bum mlynedd, dim ond 8% (402 o blant) 
a gategoreiddiwyd yn ddifrifol ordew 
yng Nghymru sy’n dod o gefndir ethnig 
Asiaidd, du, cymysg neu Tsieineaidd neu 
o gefndir arall. Nid oes unrhyw wybodaeth 
am ethnigrwydd wedi’i chofnodi ar gyfer 
562 o blant (11%) yn y categori hwn.

Mae trafodaeth5 ynghylch ai defnyddio 
cyfeirnod twf UK90 i asesu twf plant nad 
ydynt yn wyn yw’r mesur mwyaf priodol, 
gan fod UK90 yn seiliedig ar fesuriadau 
a gymerwyd o blant gwyn. Mae angen 
gwneud rhagor o waith i ddeall ffactorau 
sy’n arwain at gategoreiddio cyfran uwch 
o blant du yn arbennig yn ordew. 

Gan gadw’r cafeat hwn mewn cof, mae 
mwy o blant y cofnodir eu hethnigrwydd 
fel Asiaidd, du neu ‘Tsieineaidd neu 
arall’ yn ddifrifol ordew o gymharu â 
phlant gwyn, ac mae’r gwahaniaeth yn 
ystadegol arwyddocaol. 

Tabl 1 – Dadansoddiad yn ôl ethnigrwydd a gofnodwyd, 2013/14 i 2017/18
Cynhyrchwyd gan Arsyllfa Iechyd Cyhoeddus Cymru gan ddefnyddio data’r RhMP (NWIS)

Pob plentyn    99.6ain ganradd ac uwch

n % (CH o 95%)2

Cmru 5,009 3.1 (3.0 i 3.2)

Gwyn 4,045 3.1 (3.0 i 3.2)

Asiaidd 137 4.4 (3.7 i 5.2)

Du 46 4.6 (3.5 i 6.1)

Cymysg 89 3.3 (2.7 i 4.1)

Tsieineaidd neu arall 130 4.5 (3.8 i 5.4)

Nid yw’n hysbys 562 2.4 (2.2 i 2.6)

1 Cyfwng hyder o 95%

Cymhariaeth â  
Lloegr a’r Alban
Dangosir canlyniadau ar gyfer Cymru, yr 
Alban a Lloegr am un flwyddyn yn Nhabl 
2. Mae cyfraddau gordewdra difrifol 
yng Nghymru yn arwyddocaol uwch na 
Lloegr ac mae’n ymddangos eu bod yn 
uwch na’r Alban, fodd bynnag nid yw’r 
cyfyngau hyder ar gyfer canlyniadau’r 
Alban ar gael yn gyhoeddus. Mae Public 
Health England ac Adran Gwasanaethau 
Gwybodaeth GIG yr Alban yn defnyddio’r 
un diffiniad o ‘ordewdra difrifol’ yn eu 
rhaglenni mesur ag a ddefnyddir yng 
Nghymru: ‘BMI sy’n fwy neu’n hafal i’r  
99.6ain ganradd’ ar safon cyfeirnod  
twf UK90. 

Yn Lloegr, mae’r gwahaniaeth rhwng 
bechgyn a merched yn ystadegol 
arwyddocaol uwch ac is na chyfartaledd 
Lloegr yn y drefn honno, ac mae’n 
ymddangos bod gwahaniaeth rhwng 
bechgyn a merched yn yr Alban ond 
nid yw’n hysbys a yw hyn yn ystadegol 
arwyddocaol.  

Tabl 2 - Cymhariaeth â’r Alban a Lloegr – plant 4 i 6 mlwydd oed
Produced by Public Health Wales Observatory using CMP data (NWIS)

Cyfraddau gordewdra difrifol 2017/18 (cyfyngau hyder o 95% mewn cromfachau)

Cymru Yr Alban Lloegr

% y plant 3.3 (3.1 – 3.5) 2.6 2.36 (2.36 – 2.44)

% y bechgyn 3.6 (3.4 –3.9) 3.0 2.68 (2.63 – 2.74) 

% y merched 3.0 (2.7 –3.2) 2.1 2.11 (2.06 – 2.16) 

Yn Lloegr, yr un yw’r ystod oedran ag 
yng Nghymru, fodd bynnag, mae llawer 
iawn mwy o blant yn y grŵp oedran hwn 
(14,787 mewn dosbarthiadau derbyn yn 
2017/18 yn y catgeori hwn) nag sydd 
yng Nghymru (n=1,065).  Mae nifer y 
plant a fesurir ym mhob un o ranbarthau 
Lloegr (heblaw’r gogledd-ddwyrain) hefyd 
yn uwch na Chymru. 

Yn yr Alban, cymerodd 53,016 o 
blant ran yn y rhaglen yn 2017/18 a 
chategoreiddiwyd 1,364 ohonynt yn 
ddifrifol ordew. Mae ystod oedran plant  

yn rhaglen fesur genedlaethol yr Alban 
yn fwy nag yng Nghymru a Lloegr. Mae 
plant yn dechrau’r ysgol yn hwyrach a 
chânt eu mesur yng nghyfnod Cynradd 1 
yn yr Alban. Mae oedran y plentyn  
pan gaiff ei fesur yn amrywio o  
4.5 i 6.25 mlwydd oed. 

Caiff canlyniadau canradd BMI eu 
haddasu yn ôl oedran, felly mae dal yn 
ddilys i gymharu data Cymru a’r Alban 
cyhyd ag y nodir y gwahaniaeth o ran 
grwpiau oedran rhwng Cymru a’r Alban  
a bod hynny’n cael ei gadw mewn cof. 

Ffigur 4 - Cymru, yr Alban, Lloegr a Rhanbarthau Lloegr. 
Canran y plant mewn Dosbarthiadau Derbyn neu’r cyfnod Cynradd 1 sy’n ddifrifol 
ordew, Cymru, yr Alban, Lloegr a rhanbarthau Lloegr
Cynhyrchwyd gan Arsyllfa Iechyd Cyhoeddus Cymru gan ddefnyddio data’r RhMP (NWIS), CHSP (ISD Scotland),  
data NCMP (HSCIC)

Ym mhob un o’r tair gwlad mae 
dadansoddiad yn ôl amddifadedd yn 
dangos bod gordewdra difrifol yn uwch 
yn yr ardaloedd â’r amddifadedd mwyaf 
ym mhob gwlad. Fodd bynnag, gan fod 
y mynegai amddifadedd a ddefnyddir 
ym mhob gwlad yn wahanol, nid yw’n 
bosibl gwneud unrhyw gymhariaeth 
uniongyrchol.   

Trafodaeth
Rhaglen arolygu’r boblogaeth yw’r 
Rhaglen Mesur Plant sydd wedi’i 
chynllunio i ddilyn patrymau a 
thueddiadau o ran twf plant, yn hytrach 
nag fel rhaglen sgrinio unigol. Fodd 
bynnag, gan ddefnyddio’r wybodaeth 
a gasglwyd, mae’n bosibl darparu 
gwybodaeth ar drothwyon clinigol yn 
ogystal â rhai epidemiolegol. 

Gwyddom o waith blaenorol yn tracio 

pwysau plant yng Nghymru fod 82.5% 
o’r plant a oedd yn ordew yn y dosbarth 
derbyn yn dal yn ordew ym Mlwyddyn 4. 
Ni chafodd plant sy’n ddifrifol ordew yng 
Nghymru eu tracio, ond mae’r dystiolaeth 
yn awgrymu y bydd y rhan fwyaf dal yn 
ordew neu’n ddifrifol ordew 4 blynedd 
yn ddiweddarach. Mae’r Rhaglen Mesur 
Plant Genedlaethol yn Lloegr wedi tracio 
pwysau rhai plant a gategoreiddwyd yn 
ddifrifol ordew a daethpwyd i’r casgliad 
bod y rhan fwyaf o blant a oedd yn 
ddifrifol ordew yn y dosbarth Derbyn yn 
dal i fod yn ddifrifol ordew ym Mlwyddyn 
6 (57% o fechgyn, 62% o ferched).

Yn Lloegr, roedd y gyfradd gordewdra 
difrifol ym Mlwyddyn 6 (9/10 mlwydd 
oed) yn 4.2% o’i gymharu â chyfradd 
o 2.4% yn y dosbarth derbyn. Ar hyn 
o bryd nid oes ail flwyddyn ysgol lle y 
cymerir mesuriadau yng Nghymru. 

Ffigur 5 – Tuedd chwe blynedd o ran gordewdra difrifol yng Nghymru. 
Canran y plant 4 i 5 mlwydd oed sy’n ddifrifol ordew, tueddiadau dros  
y 6 blynedd blaenorol, Cymru, Rhaglen Mesur Plant Cymru, 2012/13 - 2017/18

Cynhyrchwyd gan Arsyllfa Iechyd Cyhoeddus Cymru gan ddefnyddio data’r RhMP (NWIS)  

Mae’r 99.6ain ganradd yn drothwy 
clinigol yn hytrach na throthwy 
epidemiolegol sy’n awgrymu o bosibl bod 
angen ymyriad unigol – gall hyn olygu 
monitro parhaus, asesiad, cefnogaeth 
neu driniaeth.  Mae canllawiau NICE8 
yn awgrymu y dylid asesu unrhyw 
blentyn â BMI ar y 98ain ganradd 
neu uwch am gydafiachedd. Ac mae 
canllawiau’r Alban4 hefyd yn tynnu 
sylw at y 98ain a’r 99.6ain ganradd fel 
trothwyon allweddol o ran nodi’r angen 

am asesiad ac ymyriad posibl, a bod 
canlyniadau gordewdra ymysg plant yn 
debyg i’r rhai ymysg oedolion – rhagor 
o gymhlethdodau cardiofasgwlaidd, 
metabolig ac endocrinaidd. Er bod y 
Rhaglen Mesur Plant wedi’i chynllunio 
at ddibenion epidemiolegol, mae hefyd 
yn darparu’r data ar drothwyon clinigol 
bob blwyddyn a ddefnyddir gan Fyrddau 
Iechyd ac awdurdodau lleol Cymru i 
helpu i gynllunio gwasanaethau.  

Diolch yn fawr i’r teuluoedd a’r plant a gymerodd ran yn y rhaglen ac i’r  
holl staff mewn Byrddau Iechyd sydd wedi cefnogi’r rhaglen ledled Cymru.

7 Mawrth 2019

www.wales.nhs.uk/sitesplus/888/tudalen/67936

I gael rhagor o wybodaeth e-bostiwch:  
childmeasurementprogramme@wales.nhs.uk

